
 Добро утро и благодарам министре Кралев што ме поканивте да ви се придружам 
на оваа историска церемонија. 

 Во септември 1945 година, еден млад сенатор по име Ј. Вилијам Фулбрајт, до 
Конгресот на САД достави предлог закон со кој се бараше профитот од продажбата на 
вишокот воени материјали да се употреби за финансирање на “унапредување на 
меѓународната добра волја преку размена на студенти од областите на образование, 
култура и наука.” Како резултат на оваа иницијатива беше создадена Програмата 
Фулбрајт, која денес во светот е најшироко признаена и најпрестижна меѓународна 
програма за размена на студенти.  

 Од своето формирање, Програмата Фулбрајт ги негува и зајакнува билатералните 
односи помеѓу Соединетите Држави и другите земји во светот, обликувајќи ги програмите 
во секоја земја-партнер според заедничките приоритети и потреби. Иако светот 
драматично се промени од времето кога сенаторот Фулбрајт ја замисли оваа програма, 
основните начела на меѓународно партнерство и меѓусебно разбирање остануваат дел од 
суштината на мисијата на Програмата Фулбрајт.   

Од 1946 година, кога првите студенти и експерти почнаа со работа, па се до денес, 
над 310.000 поединци од 155 земји учествувале на Програмата Фулбрајт. Четириесет и три 
учесници на оваа програма се добитници на Нобелова награда, многумина се лидери во 
уметноста, во академската заедница, во политиката и во јавната служба.   

Повеќе од 230 граѓани од Македонија се помеѓу овие истакнати учесници, а 
програмата продолжува да расте секоја година. Оваа година имаме шестнаесет учесници 
на Програмата Фулбрајт; единаесет од нив се од Македонија, тие ќе студираат или ќе 
вршат истражувања во Соединетите Држави, а пет се експерти, студенти и асистенти за 
подучување на Англиски јазик од САД кои ќе живеат и ќе работат овде, во Македонија. 
Искуството што го овозможува оваа програма го надминува она што е чисто академско 
искуство; станувајќи дел од една друга земја и општество и учејќи го јазикот, историјата и 
културата, ние не апсорбираме само информации и знаење, туку почнуваме да ги 
разбираме и различните гледишта, ставови и верувања.  

Сенаторот Фулбрајт силно веруваше во важноста на една отворена и искрена 
дискусија во академската заедница и пошироко. Тој веруваше дека граѓаните имаат 
одговорност да ги прошируваат своите лични ставови, да бараат одговорност од своите 
лидери и да бидат дел од националниот дијалог. Преку размени, учесниците на 
Програмата Фулбрајт се изложуваат на различни идеи и верувања, што овозможува тие 
студенти и професори да имаат поголемо разбирање, не само за земјата домаќин во која 
студираат, туку и за својата земја.  

Сенаторот Фулбрајт рекол: “ние мораме да научиме да ги истражуваме сите опции 
и можности со кои се соочуваме во еден комплексен и променлив свет. Ние мораме да 
научиме да ги прифатиме и да не се плашиме од гласовите на тие што се различни од нас.”  
Преку оваа извонредна програма што ја официјализираме денес со Република Македонија, 
ние им даваме поголеми можности на студентите и експертите од нашите земји да 
споделат идеи, да развијат поголемо разбирање за нашите народи, и уште повеќе да 
придонесат за своите заедници откако ќе се вратат дома.  

 
Благодарам.  


